
					此页尚未校对




　諸臣于要地幷及　先朝言事者而

上雅熟直臣海瑞名廷臣亦以其名薦時相申時行王錫

　爵遂以南京右僉都御史起瑞五月初抵南京乃置冠

　服上任而與當道書曰

主上勵精天下懸望願與公等同輔太平之盛盡天下稱

　賦差煩苦官吏殘貪此習弊未易爲未知能如願否耳

　至日觀者擁道路更相傳曰若知海都堂今已來乎旋

　以爲南吏部侍郎公具疏辭遂陳治安要機謂今日貪

　墨爲姦毫不可縱欲使百姓安樂其于守令務極選欲

　督守令先司道督司道先撫按而致望于部閣大臣及

　歸本于君身疏甫上而有南京右都御史之命浹歲三

　遷皆特𥳑也南京爲養望地官號吏隱右都雖長御史

　稱獨坐然于諸御史無所短長取相引爲尊重他吏治

　民事無相關者稍積望歲月且遷北矣卽京中人從來

　未知右都御史爲誰氏況其行事乎瑞以爲御史職刺

　舉表百官南臺亦猶北也欲正百官必自御史始爲約

　束諸御史甚嚴且峻南御史無幾人到臺卽論一人至

　逮訊禠職又有一御史爲戲宴者瑞集諸御史堂上謂

　之曰爾等亦聞　高皇帝有杖御史法乎命以杖諸御

　史爭不能得卒杖之又以都察院無不當問其五城兵

--

　馬若有司于民事尤關切爲釐革其苛細不平之政每

　下一令不數語洞中情弊而都人塗傳巷誦自大僚至

　丞郎無不凜凜奉法其市物必以價無敢劇飲爲大宴

　樂雨花牛首燕磯諸處官舫游屐頓絕往時城社豪猾

　皆屛息莫敢出而瑞初不苛求公退肅然杜門靜處而

　已〈忠介傳紀〉

　房寰爲南直𨽾提學御史凌士納賄恣睢狼籍吳人號

　爲倭房公而擬阿房宮賦以志恨寰故知瑞嫉貪不少

　借疑將發摘者逆爲疏劾瑞瑞亦疏辨吏部覆請照舊

　供職寰再疏言瑞大奸極詐欺世盜名誣聖自賢損君

　辱國極其詆誣疏寢不下於是吏部進士顧允成諸壽

　賢彭遵古上疏言臣等自十餘歲時聞海瑞名以爲當

　代偉人萬代瞻仰眞有望之如天上人不可及者至稍

　知學得海瑞直言天下第一事疏其有功于社稷可千

　萬世此

皇上之所知也房寰貪汚狼籍私橐巨萬談者欲吐視同

　臭穢聞海瑞之風宜媿死無地矣乃強面目而反噬之

　且天下爲寰甚易爲瑞甚難寰享貪饕之利而反笑瑞

　爲迂拙臣等之所痛心也惟

陛下幸察後寰大敗露罷職又以侵官地至削籍

